Salm 45
(Yr ail gasgliad o Salmau 42—72) 
Priodas y brenin 

I'r arweinydd cerdd: Mascîl. Ar yr alaw “Y Lilïau” gan Feibion Cora. Cân serch.

1 Mae gen i destun cerdd hyfryd yn fy ysbrydoli. Dw i am adrodd fy marddoniaeth i'r brenin; Mae fy nhafod fel ysgrifbin yn llaw awdur profiadol. 

2 Ti ydy'r dyn mwya golygus sydd, ac mae dy eiriau mor garedig. Mae'n dangos fod Duw wedi dy fendithio di bob amser. 3 Gwisga dy gleddyf ar dy glun, O ryfelwr! Dangos dy ysblander a dy fawredd. 4 Dangos dy fawredd! Dos allan i ennill buddugoliaeth! Marchoga dros y gwir a thros gyfiawnder. Trwy dy nerth byddi'n cyflawni pethau rhyfeddol! 

5 Bydd dy saethau miniog yn trywanu calonnau dy elynion, a bydd pobloedd yn syrthio wrth dy draed. 

6 Byddi di, O Dduw, yn frenin ar yr orsedd am byth; a byddi di'n teyrnasu mewn ffordd sy'n deg. 

7 Ti'n caru beth sy'n iawn ac yn casáu drygioni; felly mae Duw, ie dy Dduw di, wedi dy eneinio di 

a thywallt olew llawenydd arnat ti fwy na neb arall. 8 Mae arogl hyfryd myrr, aloes a casia ar dy ddillad i gyd. Mae offerynnau llinynnol o balasau ifori yn cael eu canu i dy ddifyrru di. 

9 Mae tywysogesau ymhlith dy westeion, ac mae dy briodferch yn sefyll wrth dy ochr, yn gwisgo tlysau o aur coeth Offir. 
10 Clyw, o dywysoges! Gwrando'n astud! Anghofia dy bobl a dy deulu. 11 Gad i'r brenin gael ei hudo gan dy harddwch! Fe ydy dy feistr di bellach, felly ymostwng iddo. 12 Bydd pobl gyfoethog Tyrus yn ceisio dy ffafr, ac yn dod ag anrhegion i ti. 13 Mae'r dywysoges yn anhygoel o hardd, a'i gwisg briodas wedi ei brodio gyda gwaith aur manwl. 14 Mae hi'n cael ei harwain at y brenin, 

ac mae gosgordd o forynion yn ei dilyn, i'w chyflwyno i ti. 15 Maen nhw'n llawn bwrlwm wrth gael eu harwain i mewn i balas y brenin. 

16 Bydd dy feibion yn dy olynu yn llinach dy hynafiaid, ac yn cael eu gwneud yn dywysogion yn y wlad. 17 Bydda i'n coffáu dy enw di ar hyd y cenedlaethau, a bydd pobloedd yn dy ganmol di am byth bythoedd. 
......................
Mae’r Salm hon yn wahanol iawn i Salm 44! Mae’r Salm yn cael ei chyflwyno fel cân serch i ddathlu priodas y Brenin. Mae arbenigwyr ar y Beibl yn dweud bod gan y Salm hon ddwy ystyr. Roedd un ystyr yn wir yn adeg yr Hen Destament, ac mae yna ystyr arall iddi sy’n wir i Gristnogion heddiw.

Fe wnawn ni ganolbwyntio ar yr ystyr i Gristnogion heddiw. Cofia fod yr Hen Destament wedi ei sgwennu cyn i Iesu ddod i’r byd, ond bod y Testament Newydd wedi ei sgwennu ar ôl i Iesu fyw ar y ddaear, marw ar y groes, atgyfodi a mynd yn ôl i’r nefoedd at ei Dad.  Drwy’r Hen Destament mae yna gysgodion ac arwyddion o’r hyn oedd am ddigwydd yn amser y Testament  Newydd – mae’r Salm hon yn un o’r arwyddion neu gysgodion hynny.

Yn y Testament Newydd, yn y llythyr at yr Hebreaid (1:8-9) dŷn ni’n darllen yr adnodau yma,
Ond am y Mab mae Duw'n dweud hyn: “Byddi di, O Dduw, yn frenin ar yr orsedd am byth, a byddi'n teyrnasu mewn ffordd gyfiawn. Rwyt yn caru beth sy'n iawn ac yn casáu drygioni; felly mae Duw, ie dy Dduw di, wedi dy eneinio di, a thywallt olew llawenydd arnat ti fwy na neb arall.” 

Adnodau 6 a 7 o Salm 45 sy’n cael eu dyfynnu ym mhennod gyntaf y llythyr at yr Hebreaid. Felly, mae’n glir mai am Iesu mae’r Salm yn sôn nawr, yn ein hamser ni.

Mae’r llythyr at yr Hebreaid yn dechrau fel hyn,

1 Yn y gorffennol pell roedd Duw wedi siarad gyda'n hynafiaid ni drwy'r proffwydi. Gwnaeth hyn bob yn dipyn ac mewn gwahanol ffyrdd. 2 Ond bellach, yn y cyfnod olaf hwn, mae wedi siarad â ni drwy ei Fab. Mae Duw wedi dewis rhoi popeth sy'n bodoli yn eiddo iddo fe — yr un oedd gyda Duw yn gwneud y bydysawd. 3 Mae holl ysblander Duw yn disgleirio ohono. Mae e'n dangos i ni'n berffaith sut un ydy Duw. Ei awdurdod pwerus e sy'n dal popeth yn y bydysawd gyda'i gilydd! Ar ôl iddo ei gwneud hi'n bosib i bobl gael eu glanhau o'u pechodau, cafodd eistedd yn y nefoedd, yn y sedd anrhydedd ar ochr dde y Duw Mawr ei hun. (Hebreaid 1: 1-3)

Mae’r pwyslais yn y bennod ar Iesu - ei fawredd, ei ysblander  a’i awdurdod. Iesu'r brenin sy’n uwch na’r angylion, ac sy’n eistedd yn y nefoedd ar ochr dde y Duw Mawr ei hun.
Mae’n hawdd meddwl am Iesu fel baban mewn preseb. Mae’n rhaid i ni gofio ei fod yn frenin nerthol, gydag awdurdod dros yr holl fydysawd. Iesu fel brenin ac fel gŵr priod sy’n cael ei ddisgrifio yn Salm 45.
Pam gŵr priod? Am fod y Testament Newydd yn disgrifio eglwys Dduw (ei bobl, nid yr adeiladau) fel priodferch i’r Arglwydd, 
Mae'r Meseia am gymryd yr eglwys iddo'i hun fel priodferch hardd — heb smotyn na chrychni na dim arall o'i le arni — yn berffaith lân a di-fai. (Effesiaid 5:27)

Dw i wedi'ch addo chi yn briod i un dyn — ie, dim ond un! Dw i am eich cyflwyno chi'n wyryf bur i'r Meseia. (2 Corinthiaid 11:2)

Gadewch i ni ddathlu a gorfoleddu a rhoi clod iddo! Mae diwrnod priodas yr Oen wedi cyrraedd, 

ac mae'r ferch sydd i'w briodi wedi gwneud ei hun yn barod. (Datguddiad 19: 7-9)

Mae’r darlun yn un hardd iawn. Mae’r briodferch yn berffaith a glân ac yn barod i fod yn un gyda’r priodfab. Mae’r darlun yma’n cyfleu bod pob Cristion sydd wedi credu yn Iesu a’i drystio, wedi derbyn maddeuant llawn am bopeth drwg maen nhw wedi ei wneud. Yn lle ymddangos fel pobl fudr/frwnt o flaen Duw, maen nhw’n ymddangos heb smotyn na chrychni na dim arall o'i le arni — yn berffaith lân a di-fai. 
Mae cariad Duw at ei bobl yn rhyfeddol.

Mae’r Salm hon felly yn disgrifio Iesu, Mab Duw. Mae llawer o’r darluniau yn y Salm yn cael eu defnyddio yn y Testament Newydd, ac yn arbennig yn llyfr y Datguddiad ble mae sôn am Iesu’n dod yn ôl i’r byd ar ddiwedd amser (ei ail-ddyfodiad mewn gogoniant).

Mae’r disgrifiad o Iesu yn ogoneddus. Mae pob ansoddair mor bositif ac yn creu darlun gwych o Iesu fel brenin nef.
Sut un ydy Iesu? Caredig; wedi ei fendithio bob amser; rhyfelwr; un ysblennydd a mawr; un sy’n brwydro dros y gwir a thros gyfiawnder; un nerthol sy’n cyflawni pethau rhyfeddol; un sydd yn sicr o’i fuddugoliaeth, Bydd dy saethau miniog yn trywanu calonnau dy elynion, a bydd pobloedd yn syrthio wrth dy draed. (adn. 1 i 5)
(Os ti eisiau darllen mwy am Iesu fel rhyfelwr neu fel marchog darllena Datguddiad 19:11-16.)

Mae adnodau 6 i 9 yn pwysleisio brenhiniaeth Iesu. Nid dros dro bydd Iesu’n teyrnasu ond am byth; a byddi di'n teyrnasu mewn ffordd sy'n deg. Yn yr Hen Destament  roedd dyn oedd yn cael ei ddewis i fod yn frenin yn cael ei eneinio drwy dywallt olew ar ei ben. Roedd hyn yn arwydd o fendith Duw (e.e. dewis Dafydd yn frenin 1 Samuel 16: 12-13) Yn adn. 7 dŷn ni’n darllen fod Iesu wedi ei eneinio yn fwy na neb arall.
Mae’r darlun o eglwys Dduw fel priodferch hefyd yn un hardd iawn. Mae ’na burdeb ac urddas yn perthyn i’r briodferch sy’n cael ei harwain at ei gŵr. Dim ond y gorau mae’r briodferch yn ei gael - yr aur gorau a’r dillad gorau.  

 Efallai wrth ddarllen y Salm y tro cyntaf ein bod ni’n teimlo bod y gorchmynion, ‘Anghofia dy bobl a dy deulu’ ac i ‘ymostwng’ i’r Brenin yn rhai hunanol neu greulon. Ond na, nid dyna’r darlun mae’r Salmydd yn ceisio’i gyfleu.

Mae’r briodferch yma’n cael ei charu yn angerddol gan y dyn mwyaf golygus, mwyaf caredig, mwyaf ysblennydd a welwyd erioed. Mae’r priodfab yn haeddu gwraig sy’n cadw ei golwg arno ef ac sy ddim yn cael ei hudo i fod yn anffyddlon wrth i eraill ddenu ei sylw gydag anrhegion (adn.12). Mae pobl Dduw i fod i gadw ei llygaid ar Iesu bob amser. Mae o wedi gwneud popeth sy’n angenrheidiol iddyn nhw gael bywyd tragwyddol yn y nefoedd a pherthynas lawn gyda’r Duw byw.

Braint ac anrhydedd ydy cael bod yn rhan o eglwys Dduw, sy’n cael ei chyflwyno fel priodferch i Iesu. *
Mae’r Salm hon yn hyfryd. Mae hi’n Salm o lawenydd a dathlu. Mae hi’n Salm sy’n llawn serch ac emosiwn. Nid ffydd oeraidd a chaled ydy Cristnogaeth, ond ffydd sy wedi ei selio ar berthynas fyw gydag  Arglwydd byw.

